
География дәресләрендә укучыларга патриотик тәрбия бирү

Җәүдәт ХӨСӘЕНОВ,
КФУ профессоры, педагогика фәннәре докторы
Һәрбер җәмгыять мәктәп алдына, шулай ук укыту һәм тәрбия алдына үзенең максатларын куя. Бу максатлар ни​гездә җәмгыятьнең төзелеше һәм үсеше белән билгеләнә. Яшь буынны укыту һәм тәрбияләү, иҗтимагый тормыш күренеше булып, тарихи характерда бара. Географияне укыту, мәктәптәге башка предметлар кебек үк, укучыларга тиешле күләмдә гомуми белем бирүгә һәм аларны география буенча гамәли күнекмәләр белән коралландыруга, укучыларны һәрьяклап үстерүгә, аларның характерларында иң яхшы сыйфатлар формалашуга юнәлтелергә тиеш. Укытучының география укытудагы максатларны ачык аңлавы географияне уңышлы укыту өчен кирәкле шартларның берсе булып тора.

Мәктәп укытучысына үз укучыларының яшь үзенчәлекләрен исәпкә алып, аларның үсүләрен, уку һәм хезмәтне дәвам иттерәчәкләрен, киләчәк җәмгыять гражданнары булачакларын күздә тотарга тиеш. Укытучы укучыларының кем икәнлекләрен генә түгел, бәлки киләчәктә аларның кем булырга тиешлекләрен дә исәпкә алырга тиеш.
Бүгенге көн мәктәбендә география укытуның төп бурычы – яшь буында патриотизм һәм үз Ватанына чиксез бирелгәнлек, горурлык, үз халкыңа чиксез мәхәббәт тәрбияләү. Әлбәттә, яшь буынны чыдамлы, дәртле, киртәләрдән курыкмаучы һәм аларны җиңә белүче итеп тәрбияләргә кирәк. Патриот ул – үзенең туган җирен, халкын, илен, Ватанын сөюче, шулар өчен һәртөрле корбаннарга да әзер булган кеше. Патриотизм исә, патриотларга хас булган күренеш ул, үз илеңә, үз халкыңа мәхәббәт.

Совет мәктәбе чорында балаларны патриотик рухта тәрбияләүгә мөмкинлекләр зур иде. Чөнки мәктәпләрдә октябрят, пионер, комсомол оешмалары яшәде. Алар белән коммунистик партия идарә итте. Ләкин үткән гасыр ахырында Россиядә булган хәлләр, мәктәпләрдәге укыту-тәрбия эшен, яшьләрдәге патриотизм рухын нык йомшартты. 
Бүгенге балалар – өлкән буыннарга алмаш ул. Өлкән буыннар үтәгән эшне ахырда яшьләр дәвам иттерә. Өлкән буыннар шуның өчен көрәшкән, җәфаланган, каннарын түккән бөтен нәрсәнең язмышы алмашка килүче яшь буынның идея, мораль, акыл һәм эшлеклелек ягыннан тиешле дәрәҗәдә хәзерләнгән булу-булмавына бәйләнгән.

Педагогика  даими рәвештә тәрбия бирә торган укыту принцибын кулланып эш итә, бу принцип буенча тәрбия белем материалын укыту процессында тормышка ашырыла. Кызганычка, соңгы дәвердә мәктәпләрдә моңа игътибар нык кимеде. 
Географиянең патриотик тәрбия бирү ягыннан әһәмияте гаять зур. Ул өйрәнә торган предметның бик киң булуы, аны тәшкил итүче эчтәлекнең тирән һәм зур булуы, укучыларны бик күп төрле табигый һәм социаль күренешләр белән таныштырырга мөмкинчелек тудыра.
Кече һәм урта сыйныфларда география фәнен укыту укучыларның мәктәп тирә-ягы, үзләренең «кече ватаннары», туган як географиясе белән танышудан башлана. Бу, үзе яши торган урынга мәхәббәтне көчәйтә һәм аңлы, үз Ватанына мәхәббәтне тагын да җанлырак итә.

Патриотизм ул сүздә генә түгел, бәлки конкрет эшләрдә, хезмәт һәм сугыш батырлыкларында күрсәтелә. Бөек Ватан сугышы чорында Россия халкының тылдагы хезмәт батырлыклары, шулай ук вакытта илне яклаучыларның фронттагы мәңге сүнмәс сугыш батырлыкларының чыганагы, ялкынлы һәм рухландыручы совет патриотизмында.

География, дәресләрдә ил патриотларының хезмәтләре һәм сугыш батырлыклары белән таныштыра һәм шундый үрнәкләр нигезендә укучыларда патриотизм хисен уята һәм ныгыта.

Укытучы география дәресләрендә Россиядә төрле милләт вәкилләренең тормышлары һәм хезмәттәге уңышлары белән дә таныштыра. Географияне өйрәнгәндә укучылар милли республикаларның, милли берәмлекләрнең дуслыгын гәүдәләндерүче Россия географик картасының күренеше, илдә милли мәсьәләләрнең катлаулыдан уңайга таба хәл итүен аңлата. Фактта патриотизм безнең илебездәге барлык милләтләрне һәм халыкларны аермый, киресенчә, аларның барысын да бертуган гаилә итеп туплый һәм бу укытучы тарафыннан бик ышанычлы итеп ачыла ала.

Географияне укыту процессында патриотизм, Ватан горурлыгы формалашу, укыту процессында балаларның акыл һәм мораль яктан үсүләре нәтиҗәсендә хасил була.

Укучыларны патриотик рухта тәрбияләүдә туган як географиясен өйрәнүнең роле бик тә зур. Җирле табигатьтә, хуҗалыкта, төзелештә, мәдәниятта күзәтелә торган даими үзгәреш мисалларында балаларны аерым күренешләрнең сәбәпле бәйләнешләре, үзара бәйлелекләре белән таныштыру җиңел. Туган як географиясен өйрәнү укучыларда патриотизм һәм горурлык хисе өчен киң мөмкинчелекләр ача. Үз вакытында яшәгән тарихи шәхес М.И.Калинин бу хакта болай язган: «Патриотизм тәрбияләү турында без барыбыз да бик күп сөйлибез, ләкин бу тәрбия үзеңнең туган илеңне тирән танып-белүдән башлана бит», – дигән. 
Патриотизм – актив халәт ул. Ул сүздә генә түгел, ә бәлки конкрет эшләрдә, хезмәт һәм сугыш батырлыкларында күрсәтелә. Туган илебез халкының тылдагы хезмәт батырлыклары, шулай ук сугышчыларның фронттагы мәңге сүнмәс сугыш батырлыкларының чыганагы – ялкынлы һәм рухландыргыч патриотизмда.
Укытучы балаларга тугрылылыкның иң югары дәрәҗәсе – Бөек Ватан сугышы геройларының батырлыклары турында, аларның Ватаныбыз азатлыгы һәм бәйсезлеге хакына тормышларын биргәндә дошманга ачы нәфрәт күрсәтүләре, коточкыч газаплар кичергәндә гражданлык горурлыкларын саклап калулары һәм үзләренең дошманнан мораль һәм рухи яктан өстенлекләрен сизүләре турында сөйләргә бурычлы. Гражданлык батырлыгының матурлыгын һәм бөеклеген танып-белгәндә, укучылар нәкъ менә үзләренә мөрәҗәгать итеп: «Мин нәрсәгә сәләтле соң?» – дигән сорау хакында уйлана башлыйлар.

Мисал өчен, Россия географиясеннән Төньяк Кавказ регионын өйрәнү барышында укучыларга Нальчик шәһәрендә яшәгән 13 яшьлек пионер Саша Ковалевның батырлыгын сөйләргә мөмкин. Ул, шартлаткыч куеп, фашистлар чигенеп барган күперне шартлаткан һәм үзе дә шунда яраланган. Аны фашистлар комендатурасына алып килгәннәр. Комендант: «Моны эшләргә сине кем өйрәткәнен әйтсәң, өеңә кайтарып җибәрербез», – дигән. Саша: «Беркем дә өйрәтмәде», – дип җавап бирә. Комендант пионерга шоколад ыргыта. Пионер шоколадны аягы белән таптап: «Менә сиңа, кабахәт фашист», – ди. Комендант малайны башы белән стенага бәрә. Аны атарга алып китәләр, ләкин малайның күзенә карарга батырчылыгы җитмәгәнгә, эсэсчы аңа арттан ата.

Укучыларга комсомолка Вера Повшиның батырлыгы турында да сөйләп була. Ул үзенең дус кызлары белән бергәләп фашист​ларга каршы листовкалар язган, әсирлектән качкан совет солдатларын яшереп яткырган. Вераны фашистлар тотып алып газаплый башлаганнар. Гестапочы аның күзен чокып чыгарган да, «Бу җинаятьләрне эшләүдә тагы кемнәр катнашканын әйтсәң – үтермәбез, әйтмәсәң – икенче күзеңне дә чокып чыгарырбыз, аннан үзең үлем сорап ялварырсың», – дигән. Вера, җирәнеп, фашистның күзенә төкергән, һич түзә алмаслык газапларга чыдарга тырышып, ул фашистка: «Дар агачында үләчәксең син, кабахәт!» – дигән.

«Материклар географиясе» курсын өйрәнү барышында бер исемсез герой – совет сугышчысы, Бухенвальд тоткыны турында да сөйләп була. Ул пряжкасында совет йолдызы ялтыраган каешын салудан баш тарткан. Эсэсчылар аны алырга килгәч, ул аларның берсен үтергән, икенчесен яралаган. 
Әлеге геройларның искиткеч батырлыклары турында уйлаганда, һәр бала үзенең уе белән батырлык эшләү дәрәҗәсенә күтәрелә. Ул хыялында халык горурлыгы, аның рухи көче, матур хисләренең мәһабәт картиналарын күз алдына китерә. Олы хисләр аны бу минутларда кеше тормышында һични белән дә чагыштырып та, каршы куеп та булмый торган күренешләр – Туган иленең азатлыгы һәм бәйсезлеге, даны, куәте, дәрәҗәсе дигән нәрсәләр барлыгын акылы һәм йөрәге белән аңлауга алып бара.

Балалар көчле ихтыярлы кешеләрне хөрмәтли, ярата һәм бәялиләр, ихтырсыз кешеләрне яратмыйлар, юкны бушка уздырып сөйләнүләргә чыдап тора алмыйлар. Болар – безнең патриотик тәрбия бирү системасының алтын хакыйкате һәм кагыйдәсе. 
Шулай итеп, укытучы география фәнен укыту барышында туган ил батырларының хезмәтләре һәм сугыш батырлыклары белән даими таныштыра һәм, шул нигездә, аерым үрнәкләр мисалында, укучыларда патриотизм хисен уята һәм ныгыта бара.
